
ᑎᒥᖁᑎᖓᑦ ᓄᓇᓕᐸᐅᔭᐃᑦ ᐃᖃᓗᐃᑦ 

ᑲᑎᒪᔾᔪᑎᒥᓃᑦ ᑭᒃᑯᑐᐃᓐᓇᐃᑦ ᐃᓱᒪᒋᔭᖏᓐᓂᑦ ᑐᓴᕋᓱᓐᓂᕐᒥᑦ 

 

ᐊᑐᖅᑕᐅᓚᐅᖅᑐᖅ ᓇᒡᒋᔾᔭᐅᓕᖅᑭᕐᒥ, 12-ᖑᑎᓪᓗᒍ ᕕᕗᐊᕆ 2019, ᐱᒋᐊᖅᑐᑎᒃ ᐅᓐᓄᒃᑯᑦ 6-

ᒨᖅᑎᓪᓗᒍ ᓯᑎᒃᑯᑦ ᑲᑎᒪᔨᖏᑕ ᑲᑎᒪᕕᖏᓐᓂ. 

 

ᐅᐸᑦᓯᒪᔪᑦ ᑲᑎᒪᔩᑦ 

ᒪᐃᔭ ᒫᑕᓕᓐ ᕆᐊᑦᕘᕐᓐ 

ᒪᐃᔭᐅᑉ ᑐᓪᓕᐊ ᕉᒪᐃᓐ ᓯᑏᕙᓐᓴᓐ 

ᑲᑎᒪᔨ ᑯᑑᓚ ᒪᑦᓵᔨ - ᐅᖄᓚᐅᑎᒃᑯᑦ ᑲᑎᒪᖃᑕᐅᔪᖅ 

ᑲᑎᒪᔨ ᔭᐃᓴᓐ ᕋᓵᓐ 

ᑲᑎᒪᔨ ᔪᐊᓇᓯ ᐊᑯᒪᓕᒃ 

ᑲᑎᒪᔨ ᑲᐃᐅᓪ ᓴᐳᕐᑦ 

 

ᐅᐸᑦᓯᒪᖕᖏᑦᑐᑦ ᑲᑎᒪᔩᑦ 

ᑲᑎᒪᔨ ᓴᐃᒪᓐ ᓇᑖᖅ 

ᑲᑎᒪᔨ ᓄᐊ ᐸᐸᑦᓯ 

 

ᐅᐸᑦᓯᒪᔪᑦ ᐃᖅᑲᓇᐃᔭᖅᑏᑦ 

ᐊᐃᒥ ᐃᐅᓪᒎᕐᔅᒪ, ᑎᒥᐅᔪᒥ ᐊᐅᓚᑦᓯᔨᒻᒪᕆᐅᑲᐃᓐᓇᖅᑐᖅ 

ᓯᐅᕆ ᕉ, ᑮᓇᐅᔭᓕᕆᓂᕐᒥᑦ ᖃᐅᔨᓴᖅᑎ 

ᐋᓐᑐᕆᐊ ᓯᐱᑦᔪᕐ, ᑐᓴᐅᒪᑎᑦᓯᓕᕆᓂᕐᒥᑦ ᐊᐅᓚᑦᓯᔨ 

ᔭᓇᕗᕐ ᔮᕐᕕᔅ, ᓄᓇᓕᐸᐅᔭᒃᑯᑦ ᐸᕐᓇᐅᑎᓕᕆᔨᖓᑦ 

ᒫᑎᐅ ᕼᐋᒻᑉ, ᓴᓇᔪᓕᕆᔨᒃᑯᑦ ᐊᒻᒪ ᖃᐅᔨᒪᔨᑕᐃᑦ ᓴᓇᒋᐊᓕᓐᓂᑦ ᐊᖏᔪᖅᑳᖓᑦ 

ᑖᒥ ᐆᕐᓐᔅ-ᑐᐊᕌᓐ, ᐊᖏᔪᖅᑲᑎᓂᑦ ᐃᑲᔪᖅᑎ 

 

ᒪᐃᔭ ᒫᑕᓕᓐ ᕆᐊᑦᕘᕐᓐ ᒪᑐᐃᕐᓯᓚᐅᖅᑐᖅ ᑭᒃᑯᑐᐃᓐᓇᐃᑦ ᐃᓱᒪᒋᔭᖏᓐᓂᑦ ᑐᓴᕋᓱᓐᓂᕐᒥᑦ 

ᓄᓇᖁᑎᒥᑦ ᑭᓪᓕᓕᐅᕈᑎᐅᑉ ᒪᓕᒐᕋᓛᑉ ᑎᑎᕋᕐᓯᒪᓂᖏᓐᓂᑦ ᐊᓯᔾᔨᐅᑎᑦᓴᒥᑦ ᒪᓕᒐᕋᓛᖅ 870 

ᐱᓪᓗᒍ. 

 

ᒪᐃᔭ ᕆᐊᑦᕘᕐᓐ ᐊᐱᕆᓕᓚᐅᖅᑐᖅ ᔭᓇᕗᕐ ᔮᕐᕕᔅᒥᑦ, ᓯᑎᒃᑯᑦ ᐸᕐᓇᐅᑎᓕᕆᔨᖓᑦ, 

ᐅᖃᐅᓯᖃᖁᓪᓗᒍ ᐊᓯᔾᔨᐅᑎᐅᔪᒪᔪᓂᑦ ᒪᓕᒐᕋᓛᑉ ᑎᑎᕋᕐᓯᒪᓂᖏᓐᓂᑦ. 

 

ᒥᔅ ᔮᕐᕕᔅ ᖃᐅᔨᒪᖁᔨᓚᐅᖅᑐᖅ ᑐᑦᓯᕋᕐᓯᒪᔪᑦ, ᓂᐅᐳᕉ, ᑐᑦᓯᕋᕐᓯᒪᒻᒪᑕ ᓄᓇᖁᑎᒥᑦ 

ᑭᓪᓕᓕᐅᕈᑎᐅᑉ ᒪᓕᒐᕋᓛᑉ ᑎᑎᕋᕐᓯᒪᓂᖏᓐᓂᑦ ᐊᓯᔾᔩᖁᔨᓯᒪᒻᒪᑕ ᓇᔪᒐᓕᐅᕈᒪᓪᓗᑎᒃ ᓇᑎᕐᒥ 

ᖁᓪᓕᕐᒥ ᐱᐊᓕᐅᕐᕕᒻᒥ.  ᐅᓂᒃᑳᓚᐅᖅᑐᖅ ᑐᑦᓯᕋᕐᓯᒪᔪᑦ ᓇᓗᓇᐃᕐᓯᒪᒻᒪᑕ ᓇᔪᒐᓕᐅᕆᐊᖃᕋᒥᒃ, 

ᐱᐊᓕᐅᕐᕕᒃ ᐃᓄᖃᖕᖏᑦᑐᒦᒻᒪᑦ ᐊᒻᒪ ᐃᓵᕐᓴᖅᑕᐅᑐᐃᓐᓇᕆᐊᖃᕐᒪᑦ. 

 

ᒥᔅ ᔮᕐᕕᔅ ᐅᖃᓚᐅᖅᑐᖅ ᓂᐅᐳᕉ ᖃᐅᑕᒫᑦ ᐅᓪᓗᓕᒫᑦᓯᐊᖅ ᐱᓇᓱᐊᕈᓯᓕᒫᒥ ᐊᐅᓚᑕᐅᕙᒻᒪᑦ 

ᖃᐅᔨᓴᖅᑕᐅᖏᓐᓇᕆᐊᖃᖅᑐᓂ.  ᐅᖃᓚᐅᖅᑐᖅ ᓯᓚ ᐱᔾᔪᑎᐅᓗᓂ ᐊᑐᕆᐊᑦ 

ᒪᑐᓯᒪᑎᑕᐅᑎᓪᓗᒋᑦ, ᐃᖅᑲᓇᐃᔭᖅᑎᒥᑦ ᑕᐃᑲᓂᒥᐅᑕᑕᖃᕆᐊᖃᕐᒪᑦ ᐱᓕᕆᕝᕕᒃ 

ᖃᐅᔨᓴᖅᑕᐅᖏᓐᓇᖁᓪᓗᒍ ᐊᒻᒪ ᐱᐊᓕᐅᕐᐸᓪᓕᐊᑎᓪᓗᒋᑦ ᖃᐅᔨᓴᖅᑕᐅᕙᓪᓗᓂ. 

 

ᒥᔅ ᔮᕐᕕᔅ ᐅᖃᓚᐅᖅᑐᖅ ᐊᓯᔾᔨᐅᑎᐅᔪᒪᔪᑦ ᐊᓯᔾᔩᒐᔭᖅᑐᑦ ᑭᓪᓕᓕᐅᕈᑎᖓᓂᑦ ᐊᖏᔫᑎᓂᑦ 

ᓴᓇᕕᖃᕐᕕᐅᔪᓐᓇᓂᕐᒥᑦ (M2) ᐊᖏᔫᑎᓂᑦ ᓴᓇᕕᖃᕐᕕᐅᔪᓐᓇᓂᕐᒧᑦ ᐱᑐᐃᓐᓇᐅᖏᑦᑐᑦ 2. ᓄᑖᖅ 

ᐱᑐᐃᓐᓇᐅᖏᔾᔪᑎᓕᒃ 2-ᒃᑯᑦ ᓴᓇᒍᓐᓇᕐᓯᒐᔭᖅᑐᑦ ᓇᔪᒐᖃᕐᕕᑦᓴᒥᑦ ᐱᕕᑐᓂᓕᒻᒥᑦ 72 ᒦᑕᓂᑦ 

ᓴᓂᒧᑦ ᑐᑭᒧᓪᓗ ᒪᓕᓪᓗᑎᒃ ᓈᒻᒪᑦᑐᒥᑦ ᐊᐅᓚᑦᓯᔨᒧᑦ ᐃᖅᑲᓇᐃᔭᖅᑎᒧᓪᓘᓐᓃᑦ. 

 

ᒪᐃᔭ ᕆᐊᑦᕘᕐᓐ ᖁᔭᓐᓇᒦᓚᐅᖅᑐᖅ ᒥᔅ ᔮᕐᕕᔅᒥᑦ ᐅᓂᒃᑳᖏᓐᓄᑦ.  ᑭᒃᑯᑐᐃᓐᓇᕐᓂᒃ ᐅᐸᑦᓯᒪᔪᓂᑦ 

ᐊᐱᕆᓕᓚᐅᖅᑐᖅ ᐅᖃᐅᑎᑦᓴᖃᖅᑐᖃᕐᒪᖔᖅ ᑭᓪᓕᓕᐅᕈᑎᒍᑦ ᐊᓯᔾᔨᐅᑎᑦᓴᖅ ᐱᓪᓗᒍ.  

ᖃᓄᐃᓕᔪᖃᖕᖏᒻᒪᑦ, ᑐᓪᓕᐊᓂᑦ ᐊᐱᕆᓕᓚᐅᖅᑐᖅ.  ᖃᓄᐃᓕᔪᖃᖕᖏᒻᒪᑦ, ᒪᐃᔭ ᕆᐊᑦᕘᕐᓐ 

ᐊᐱᕆᓕᓚᐅᖅᑐᖅ ᐱᖓᔪᐊᓂᑦ ᐊᒻᒪ ᑭᖑᓪᓕᖅᐹᖓᓂᑦ ᑭᓇᑐᐃᓐᓇᖅ ᐅᐸᑦᓯᒪᔪᓂᑦ 

ᐅᖃᐅᑎᑦᓴᖃᕈᒪᔪᖃᕐᒪᖔᖅ ᑭᓪᓕᓕᐅᕈᑎ ᐱᓪᓗᒍ.  ᖃᓄᐃᓕᔪᖃᖕᖏᒻᒪᑦ, ᒪᑐᐃᓚᐅᖅᑕᖓ 

ᑲᑎᒪᔨᓄᑦ. 

 

ᑲᑎᒪᔨ ᐊᑯᒪᓕᒃ ᐊᐱᖅᑯᑎᖃᓚᐅᖅᑐᖅ ᓇᔪᒐᑦᓴᐅᓂᐊᖅᑐᖅ ᓴᓇᔭᐅᒋᐊᖃᕐᒪᖔᖅ ᐅᕝᕙᓘᓐᓃᑦ 

ᓴᓇᓯᒪᕙᒌᕐᒪᖔᖅ.  ᒥᔅ ᔮᕐᕕᔅ ᐅᖃᓚᐅᖅᑐᖅ ᓴᓇᓯᒪᒌᖅᑐᖅ.  ᐅᖃᕆᐊᓚᐅᖅᑐᖅ ᐱᓕᕆᔾᔪᑎᒍᑦ 

ᒪᓕᒋᐊᓯᑕᐃᓐᓇᓂᐊᕐᒪᑕ. 

 

ᑲᑎᒪᔨ ᐊᑯᒪᓕᒃ ᐊᐱᕆᓚᐅᖅᑐᖅ ᐊᖏᖅᑕᐅᓚᐅᖅᑎᓪᓗᒍ ᑐᑦᓯᕌᖑᓯᒪᔪᖅ, ᐃᓯᖅᑕᐅᒐᔭᖅᐸ 

ᐅᕝᕙᓘᓐᓃᑦ ᐃᓄᖃᓕᕇᖅᐸ.  ᒥᔅ ᔮᕐᕕᔅ ᐅᖃᓚᐅᖅᑐᖅ ᖃᐅᔨᒪᓂᕋᕋᓂ ᐃᓄᖃᓕᕐᒪᖔᖅ 

ᒫᓐᓇᐅᔪᖅ. 

 

ᑲᐃᑎ ᐹᕐᐳᕐ, ᐊᐅᓚᑦᓯᔨᖓᑦ ᓄᓇᕗᑦ ᐱᐊᓕᐅᕐᕕᐅᑉ, ᐅᖃᓚᐅᖅᑐᖅ ᑲᑎᒪᔨᓄᑦ ᑕᐃᑲᓃᖃᑦᑕᕋᒥ 

ᖃᐅᔨᓴᖅᐸᑦᑐᓂ ᐱᓕᕆᕝᕕᐅᑉ ᐃᓗᐊ ᖃᓄᐃᖏᒃᑲᓗᐊᕐᒪᖔᖅ. ᐅᖃᓚᐅᖅᑐᖅ ᒫᓐᓇᕈᓘᔪᔪᖅ 

ᐱᕐᓯᑲᐃᓐᓇᑎᓪᓗᒍ ᐱᔾᔪᑎᖃᔪᒻᒪᑕ.  ᐅᖃᓚᐅᖅᑐᖅ ᐱᐊᓕᐅᕐᕕᒻᒦᑐᖃᑦᓴᐃᓐᓇᕆᐊᖃᕐᒪᑦ 

ᐃᑉᐱᒍᓱᑦᓯᐊᕈᓐᓇᖅᑐᒥᑦ, ᐊᐅᓚᑦᓯᔨᐅᖃᑕᐅᔪᒥᑦ ᐃᖅᑲᓇᐃᔭᖅᑎᓄᑦ ᓂᐅᐳᕉᒥ. 

 

ᑲᑎᒪᔨ ᐊᑯᒪᓕᒃ ᐊᐱᕆᓚᐅᖅᑐᖅ ᖃᓄᐃᓕᔭᐅᕕᖃᕐᒪᖔᑕ ᐃᓄᖃᖅᑐᒥᓂᐅᑎᓪᓗᒍ ᓇᔪᒐᖅ 

ᐊᖏᖅᑕᐅᔾᔪᑎᖃᖅᑎᓐᓇᒋᑦ. 

 

ᒥᔅ ᔮᕐᕕᔅ ᐅᖃᓚᐅᖅᑐᖅ ᓱᓕ ᑖᓐᓇ ᐅᖃᐅᓯᐅᓚᐅᖕᖏᒻᒪᑦ.  ᐅᖃᓚᐅᖅᑐᖅ ᑎᑎᕋᕐᓯᒪᔪᓂᑦ 

ᐊᓯᔾᔩᖏᑉᐸᑕ, ᑭᖑᓪᓕᕐᒥ ᐱᓕᕆᐊᑦᓴᓂᑦ ᓇᓗᓇᐃᕐᓯᒋᐊᖃᕐᓂᐊᖅᑐᑦ. 

 

ᑲᑎᒪᔨ ᕋᓵᓐ ᓇᓗᓇᐃᕐᓯᒋᐊᖁᔨᓚᐅᖅᑐᖅ ᒥᔅ ᐹᕐᐳᕐᒥᑦ ᑕᒪᓐᓇ ᐸᕐᓇᐅᑎᓃᒋᓚᐅᕐᒪᖔᖅ 

ᑲᑎᒪᔨᓂᑦ ᐊᖏᖅᑕᐅᑎᓪᓗᒍ ᐱᐊᓕᐅᕐᕕᑦᓴᐅᑉ ᐃᓂᑦᓴᖓ. ᒥᔅ ᐹᕐᐳᕐ ᐄᖑᓂᕋᐃᓚᐅᖅᑐᖅ.  

ᑲᑎᒪᔨ ᕋᓵᓐ ᐅᖃᕆᐊᒃᑲᓐᓂᓕᓚᐅᖅᑐᖅ ᐅᖃᐅᓯᐅᓚᐅᖅᑐᓂᑦ ᓇᔪᒐᐅᒐᔭᕐᓂᖓᓂᑦ ᐊᑕᐅᓯᕐᒧᑦ.  

ᒥᔅ ᐹᕐᐳᕐ ᐅᖃᓚᐅᖅᑐᖅ ᑕᐃᔭᐅᓂᖓᓄᑦ ᖃᐅᔨᓴᖅᑎᒧᑦ ᐃᓪᓗᕈᓯᕐᒥᑦ.  ᑲᑎᒪᔨ ᕋᓵᓐ 

ᓇᓗᓇᐃᕐᓯᒋᐊᖁᔨᓕᓚᐅᖅᑐᖅ ᐱᔾᔪᑎᖃᖅᑐᓂᑦ ᐱᐊᓕᐅᕐᕕᐅᑉ ᓇᓪᓕᐅᒃᑯᒫᓕᕆᔨᖏᓐᓂᑦ ᐊᒻᒪ 

ᐊᑭᑭᓐᓂᕐᓴᐅᒐᔭᕐᓂᖏᓐᓂᑦ ᓇᓪᓕᒃᑯᒫᓕᕆᔨᓄᑦ ᐊᑭᓕᕆᐊᓖᑦ ᐃᓄᖃᑦᓯᐊᒻᒪᕆᑦᑎᓪᓗᒍ 

ᐱᐊᓕᐅᕐᕕᒃ ᖃᐅᔨᓴᖅᑕᐅᕙᓪᓗᓂ.  ᒥᔅ ᐹᕐᐳᕐ ᐅᖃᓚᐅᖅᑐᖅ ᓇᓪᓕᐅᒃᑯᒫᓕᕆᔨᓄᒡᒎᖅ 

ᐱᐅᒋᔭᐅᓪᓚᕆᒻᒪᑦ ᑕᒪᓐᓇ. 

 

ᑲᑎᒪᔨ ᕋᓵᓐ ᓇᓗᓇᐃᕐᓯᒋᐊᖁᔨᓕᓚᐅᖅᑐᖅ ᑲᑎᒪᔨᓂᑦ ᐊᖏᖅᑕᐅᓯᒪᒐᓗᐊᕐᒪᖔᑕ 

ᓇᔪᒐᓕᐊᕆᔪᒪᓯᒪᔭᖓᑦ ᖁᓛᓂ ᐱᐊᓕᐅᕐᕕᐅᑉ ᑲᑎᒪᔨᓅᕆᐊᖓᑎᓪᓗᒋᑦ ᐸᕐᓇᐅᑎᒥᓂᑦ 

ᐱᔾᔪᑎᖃᖅᑐᑎᒃ ᐱᐊᓕᐅᕐᕕᑦᓴᒥᑦ. 

 

ᒪᐃᔭ ᕆᐊᑦᕘᕐᓐ ᐅᖃᓚᐅᖅᑐᖅ ᐃᓱᒪᓂᕋᖅᑐᓂ ᖃᐅᔨᓴᖅᑎᒧᑦ ᐃᓪᓗᕈᓯᖅ 

ᐃᓪᓗᕈᑎᐅᔮᕋᔭᕐᓂᖓᓄᑦ ᖃᐅᔨᓴᖅᑎᒧᑦ ᐊᒻᒪ ᐊᔾᔨᒋᖏᓯᐊᕐᒪᒍ ᑕᒪᓐᓇ ᑭᓇᒧᑦ 



ᑭᒃᑯᑐᐃᓐᓇᐃᑦ ᐃᓱᒪᒋᔭᖏᓐᓂᑦ ᑐᓴᕋᓱᓐᓂᖅ 

ᓇᔪᒐᐅᓂᐊᖅᑎᓪᓗᒍ ᑕᐃᑲᓂ, ᑕᒪᓐᓇ ᐱᔾᔪᑎᐅᓗᓂ ᑭᒃᑯᑐᐃᓐᓇᐃᑦ ᐃᓱᒪᒋᔭᖏᓐᓂᑦ 

ᑐᓴᕋᓱᓐᓂᖃᖅᑐᑦ. 

 

ᒪᐃᔭ ᕆᐊᑦᕘᕐᓐ ᐅᖃᐅᓯᖃᓚᐅᖅᑐᖅ ᐋᓐᓂᐊᕕᒻᒥᑦ ᐊᒻᒪ ᖃᖓᑕᓲᒃᑯᕕᒻᒥᑦ ᖃᐅᔨᓴᖅᑎᖃᕐᒪᑕ, 

ᑭᓯᐊᓂ ᐃᖅᑲᓇᐃᔭᖅᑎᖏᑦ ᓇᔪᒐᖃᖅᐸᖏᑦᑐᑦ ᖃᐅᔨᓴᖅᑐᑎᒃ ᐱᖁᑎᖃᕐᕕᒻᒥᑦ. 

 

ᑲᑎᒪᔨ ᕋᓵᓐ ᐅᖃᓚᐅᖅᑐᖅ ᓂᕈᐊᕈᑎᒋᒐᒥᐅᒃ, ᐃᓱᒪᒋᓚᐅᕋᒥᐅᒃ ᑕᐃᓐᓇ ᓇᔪᒐᖃᕋᔭᖅᑐᖅ 

ᑕᐃᑲᓂ ᓯᓂᕝᕕᖃᕋᔭᕐᓂᖓᓂᑦ. 

 

ᒪᐃᔭ ᕆᐊᑦᕘᕐᓐ ᐅᖃᓚᐅᖅᑐᖅ ᑕᑯᑦᓴᐅᑎᑦᓯᔾᔪᑎᐅᓂᖓᓂᑦ ᐱᒻᒪᕆᐅᔪᒥᑦ ᐃᓱᒪᒋᔭᑦᓴᒥᑦ.  

ᐅᖃᓚᐅᖅᑐᖅ ᑐᑭᓯᓂᕐᓗᑦᓯᒪᔪᖃᕐᓂᖓᓂᑦ ᐱᔾᔪᑎᒋᓪᓗᒋᑦ ᐅᖃᐅᓯᐅᔪᑦ ᐊᑕᐅᓯᐅᖏᑦᑐᒥᑦ 

ᑐᑭᖃᐅᑎᖃᖅᐸᓐᓂᖏᓐᓂᑦ ᐊᔾᔨᒌᖏᑦᑐᓄᑦ ᑭᒃᑯᓐᓄᑦ ᑐᕌᖓᓲᓂᑦ. 

 

ᒪᐃᔭ ᕆᐊᑦᕘᕐᓐ ᐊᐱᕆᒃᑲᓐᓂᓕᓚᐅᖅᑐᖅ ᐊᓯᖏᓐᓂᑦ ᐊᐱᖅᑯᖃᖅᑐᖃᕐᒪᖔᖅ ᑲᑎᒪᔨᓂᑦ. 

ᖃᓄᐃᓕᔪᖃᖕᖏᒻᒪᑦ, ᐅᖃᕆᐊᓚᐅᖅᑐᖅ ᐅᖃᐅᓯᐅᓯᒪᓂᖓᓄᑦ ᐱᔾᔪᑎᐅᔪᖅ ᐱᓪᓗᒍ 

ᐊᖏᖅᐸᓐᓂᖅ ᓇᔪᒐᖃᕐᕕᑦᓴᓂᑦ ᓴᓇᕕᖃᕐᕕᐅᔪᓂ ᐊᑲᐅᖏᓕᐅᕈᑎᓂᑦ ᓴᖅᑮᓯᒪᒻᒪᑕ.  

ᐅᖃᓚᐅᖅᑐᖅ ᐱᓕᕆᐊᖃᓚᐅᕐᓯᒪᒻᒪᑕ ᐃᖅᑲᓇᐃᔭᖅᑎᐅᔪᒥᑦ ᕿᑐᕐᖓᖃᖅᑐᖃᖅᑎᓪᓗᒍ ᐊᒻᒪ 

ᐹᓯᓕᕆᔾᔪᑎᒍᑦ ᐱᔾᔪᑎᐅᓯᕙᑦᑐᑎᒃ.  ᐅᖃᐅᓯᖃᓚᐅᖅᑐᖅ ᐊᑐᖅᑕᐅᓯᒪᔪᒥᑦ ᓯᕗᓂᐊᒍᑦ ᐃᓚᖓᑦ 

ᑖᑦᓯᖁᑎᓖᑦ ᐃᓄᑦᑕᐅᑎᓂᑦ ᐊᖏᖅᑕᐅᓚᐅᕐᓯᒪᒻᒪᑕ ᓇᔪᒐᑦᓴᓂᑦ ᓴᓇᒍᒪᑎᓪᓗᒋᑦ, 

ᑐᑭᓯᑎᑕᐅᓯᒪᓪᓗᑎᒃ ᓱᕈᓯᖅᑕᖃᕆᐊᖃᖕᖏᒻᒪᑕ.  ᐊᒻᒪ ᐱᔾᔪᑎᖃᕐᓯᒪᔪᑦ ᐃᖅᑲᓇᐃᔭᖅᑎᒥᑦ 

ᕿᑐᕐᖓᓕᒻᒥᑦ, ᐊᒻᒪ ᐹᓯᓕᕆᓕᓚᐅᕐᓯᒪᓪᓗᑎᒃ ᐊᒻᒪ ᐊᑭᓕᕆᐊᓖᑦ ᐹᓯᓕᕆᔾᔪᑎᓄᑦ ᐊᒻᒪ 

ᐊᓯᖏᓐᓄᑦ ᓱᕈᓯᓕᕆᔪᓄᑦ ᓴᓇᕕᖃᕐᕕᓐᓂ ᐃᓱᒫᓘᑎᐅᓯᒪᒻᒪᑕ. 

 

ᒪᐃᔭ ᕆᐊᑦᕘᕐᓐ ᓇᓗᓇᐃᕐᓯᒋᐊᖁᔨᓕᓚᐅᖅᑐᖅ ᓇᔪᒐᑦᓴᐅᔪᖅ ᖁᓛᓃᒐᔭᖅᑐᖅ ᐱᐊᓕᐅᕐᕕᐅᑉ 

ᐊᑕᐅᓯᕐᒧᑦ ᐃᓐᓇᕐᒨᖓᒐᔭᕐᒪᑦ, ᐊᒻᒪ ᐃᓚᒌᓂᑦ ᐅᕝᕙᓘᓐᓃᑦ ᓱᕈᓯᓕᓐᓂᑦ ᓇᔪᒐᕐᒦᑦᑐᖃᔾᔮᖏᒻᒪᑦ 

ᑐᑦᓯᕌᖑᔪᒥ ᐅᕝᕙᓘᓐᓃᑦ ᐃᓱᒪᑦᓴᕐᓯᐅᕈᑎᐅᔪᒥ ᐱᐊᓕᐅᖅᑎᓄᑦ ᓄᓇᕗᒻᒥ.  ᑲᐃᑎ ᐹᕐᐳᕐ 

ᐊᖏᖃᑎᖃᓚᐅᖅᑐᖅ ᐊᒻᒪ ᐅᖃᐅᓯᖃᖅᑐᓂ ᖃᓄᖅ ᐊᑲᐅᒐᔭᕐᒪᖔᖅ ᐱᓕᕆᔾᔪᑎᖃᕐᓂᕈᑎᒃ. 

ᒪᐃᔭ ᕆᐊᑦᕘᕐᓐ ᐊᐱᕆᓚᐅᖅᑐᖅ ᒥᔅ ᐹᕐᐳᕐᒥᑦ ᑐᑭᓯᐊᒻᒪᖔᒋᑦ ᐊᑲᐅᖏᓕᐅᕈᑎᐅᔪᑦ ᐊᒻᒪ 

ᐃᓱᒫᓘᑎᐅᔪᑦ ᐃᓚᒌᓂᑦ ᐅᕝᕙᓘᓐᓃᑦ ᓱᕈᓯᓕᓐᓂᑦ ᓇᔪᒐᕐᒥᐅᑕᑕᖃᖅᑎᓪᓗᒍ ᑕᐃᒪᐃᑦᑐᓂ.  ᒥᔅ 

ᐹᕐᐳᕐ ᑐᑭᓯᓂᕋᓚᐅᖅᑐᖅ. 

 

ᒪᐃᔭ ᕆᐊᑦᕘᕐᓐ ᐊᐱᕆᒃᑲᓐᓂᓕᓚᐅᖅᑐᖅ ᐊᐱᖅᑯᑎᖃᒃᑲᓂᕐᒪᖔᑕ ᑲᑎᒪᔩᑦ. 

 

ᑲᑎᒪᔨ ᒪᑦᓵᔨ ᐊᐱᕆᓚᐅᖅᑐᖅ ᐃᖅᑲᓇᐃᔭᖅᑎᓂᑦ ᖃᓄᖅ ᐊᑐᓕᖁᔨᔾᔪᑎᖃᕐᒪᖔᑕ 

ᐱᔾᔪᑎᖃᖅᑐᑎᒃ ᓇᔪᒐᓕᐅᖁᔨᖏᓂᕐᒥᑦ ᖁᓛᓂ ᐱᐊᓕᐅᕐᕕᐅᑉ.  ᒥᔅ ᔮᕐᕕᔅ ᐅᖃᓚᐅᖅᑐᖅ ᑲᑎᒪᔨ 

ᒫᑦᓵᔨᒧᑦ ᐊᑐᓕᖁᔨᔾᔪᑎᓕᐅᕐᒪᑕ ᓇᔪᒐᑦᓴᒥᑦ ᓴᓇᔭᐅᔪᒪᔪᒥᑦ ᐊᖏᖅᑕᐅᖁᔨᓪᓗᑎᒃ ᐊᒻᒪ 

ᐃᑲᔪᕐᓱᐃᓂᕋᖅᑐᓂ. 

 

ᒪᐃᔭ ᕆᐊᑦᕘᕐᓐ ᐊᐱᕆᓕᓚᐅᖅᑐᖅ ᐊᖏᖅᑕᐅᔪᓐᓇᕐᒪᖔᖅ ᐱᑕᖃᖅᑎᓪᓗᒍ ᒪᓕᒋᐊᓕᓐᓂᑦ 

ᐱᑕᖃᖅᑎᓐᓇᒍᓘᓐᓃᑦ.  ᒥᔅ ᔮᕐᕕᔅ ᐅᖃᓚᐅᖅᑐᖅ ᐊᖏᖅᑕᐅᒐᔭᖅᑐᖅ ᒪᓕᒋᐊᖃᖅᑐᖃᕐᓗᑎᒃ. 

 

ᒪᐃᔭ ᕆᐊᑦᕘᕐᓐ ᐊᐱᕆᓕᓚᐅᖅᑐᖅ ᒥ ᔅ ᔮᕐᕕᔅᒥᑦ ᓇᓗᓇᐃᕐᓯᖁᓪᓗᒍ ᐊᑐᓕᖁᔨᔾᔪᑎᐅᔪᑦ 

ᓱᓇᐅᒻᒪᖔᑕ.  ᒥᔅ ᔮᕐᕕᔅ ᐅᖃᓚᐅᖅᑐᖅ ᒪᓕᒋᐊᖃᖁᔭᐅᓯᒪᔪᑦ ᐱᓯᒪᖕᖏᒻᒪᒋᑦ, ᑭᓯᐊᓂ 

ᖃᐅᔨᒪᓂᕋᓚᐅᖅᑐᖅ ᐃᓚᒌᓂ ᐅᕝᕙᓘᓐᓃᑦ ᓱᕈᓯᓕᓐᓂᑦ ᐱᔾᔪᑎᓕᓐᓂᑦ ᑎᑎᕋᕐᓯᒪᒐᔭᕐᒪᑕ 

ᒪᓕᒋᐊᓕᓐᓂ.  ᒪᐃᔭ ᕆᐊᑦᕘᕐᓐ ᐊᐱᕆᓚᐅᖅᑐᖅ ᒥᔅ ᔮᕐᕕᔅᒥᑦ ᑐᓂᓯᖁᓪᓗᓂᐅᒃ ᓈᒻᒪᔪᓂᑦ 



ᑭᒃᑯᑐᐃᓐᓇᐃᑦ ᐃᓱᒪᒋᔭᖏᓐᓂᑦ ᑐᓴᕋᓱᓐᓂᖅ 

ᑎᑎᖅᑲᓂᑦ ᒪᓕᒋᐊᓕᓐᓂᑦ ᐊᒻᒪ ᐅᖃᖅᑐᓂ ᐅᑲᐅᓂᕐᓴᐅᒐᔭᕋᓗᐊᕐᒪᑦ ᑭᒃᑯᑐᐃᓐᓇᐃᑦ 

ᐃᓱᒪᒋᔭᖏᓐᓂᑦ ᑐᓴᕋᓱᓐᓂᖃᕆᐊᑦᓴᖅ ᑐᑭᓯᒋᐊᕈᑎᓕᒫᑦᓯᐊᑦ ᐊᑐᐃᓐᓇᐅᑎᓪᓗᒋᑦ. 

  

ᑲᑎᒪᔨ ᒪᑦᓵᔨ ᐊᖏᖃᑎᖃᓚᐅᖅᑐᖅ ᒪᐃᔭ ᕆᐊᑦᕘᕐᓐᒥᑦ ᑲᑎᒪᔩᑦ ᑕᑯᒋᐊᖃᕐᒪᑕ 

ᒪᓕᒋᐊᖃᖁᔭᐅᔪᓂᑦ.  ᐊᐱᕆᓚᐅᕐᒥᔪᖅ ᖃᓄᖅ ᑲᑎᒪᔩᑦ ᓇᓗᓇᐃᕐᓯᒪᒐᒐᔭᕐᒪᖔᑕ ᐱᐊᓕᐅᖅᑏᑦ 

ᒪᓕᓐᓂᖏᓐᓂᑦ ᒪᓕᒋᐊᓕᒻᒥᑦ ᐊᑕᐅᓯᕐᒥᑦ ᐃᓄᖃᕆᐊᖃᕐᓂᖓᓄᑦ ᓇᔪᒐᑦᓴᖅ, ᐊᒻᒪ ᐃᓚᒌᓂᑦ 

ᓱᕈᓯᓕᓐᓂᓘᓐᓃᑦ ᑕᐃᑲᓂᒥᐅᑕᖅᑕᖃᕋᔭᖕᖏᓐᓂᖓᓂᑦ. 

 

ᒪᐃᔭ ᕆᐊᑦᕘᕐᓐ ᐅᖃᓚᐅᖅᑐᖅ ᐃᒻᒪᖄ ᓄᓇᓕᕆᔨᒃᑯᑦ ᐊᒻᒪ ᐃᖅᑲᓇᐃᔭᖅᑏᑦ ᑕᒪᑦᓱᒥᖓ 

ᑕᑯᒋᐊᕆᐊᖃᕋᔭᕐᒪᑕ.  ᐅᖃᐅᓯᖃᓚᐅᖅᑐᖅ ᐱᔾᔪᑎᖃᖅᑐᓂ ᐃᖅᑲᓇᐃᔭᖅᑎᒧᑦ ᓇᔪᒐᑦᓴᒥᑦ 

ᐊᑐᖅᑕᐅᔪᒥᑦ ᐊᓯᖏᓐᓄᑦ ᑲᒻᐸᓂᖁᑎᓕᓐᓄᑦ ᓱᕈᓯᓕᒻᒥᑦ ᓇᔪᖅᑐᖃᕐᓂᕆᐊᖓ, ᐊᒻᒪ 

ᐅᖃᐅᓯᐅᓐᓂᕐᒪᑕ ᐊᓯᐊᒍᑐᐃᓐᓇᓕᑦᑕᐅᖅ ᐃᓄᓐᓂᑦ ᑐᓴᐅᒪᑎᑦᓯᔾᔪᑎᒍᑦ.  ᒪᐃᔭ ᕆᐊᑦᕘᕐᓐ 

ᐅᖃᓚᐅᖅᑐᖅ ᐅᖃᐅᓯᖃᒃᑲᓐᓂᕆᐊᖓ ᑕᒪᓐᓇ ᐱᒻᒪᕆᐅᓂᖓᓂᑦ ᒪᓕᒋᐊᓖᑦ 

ᐱᑕᖃᕆᐊᖃᕐᓂᖏᓐᓂᑦ ᓇᓗᓇᐃᕐᓯᒪᑦᓯᐊᐸᓪᓗᑎᒃ ᓴᓇᔭᐅᔪᒪᔪᓂᑦ ᐊᖏᖅᑕᐅᒋᐊᓕᓐᓂᑦ 

ᐱᔾᔪᑎᖃᖅᑎᓪᓗᒋᑦ. 

 

ᐊᐃᒥ ᐃᐅᓪᒎᕐᔅᒪ, ᑎᒥᐅᔪᒥ ᐊᐅᓚᑦᓯᔨᒻᒪᕆᐅᑲᐃᓐᓇᖅᑐᖅ, ᐅᖃᓚᐅᖅᑐᖅ ᓯᑎᒃᑯᑦ 

ᐱᓕᕆᐊᖃᔾᔮᖏᒻᒪᑕ ᖃᐅᔨᓴᖅᐸᓪᓗᑎᒃ ᓇᔪᒐᕐᓂᑦ ᐊᒻᒪ ᑭᒃᑯᓐᓄᑦ ᓇᔪᒐᖅᑕᐅᒻᒪᖔᑕ.  

ᖃᐅᔨᒪᓂᕋᓚᐅᖅᑐᖅ ᐊᒻᒪ ᐊᖏᖃᑎᖃᖅᑐᓂ ᐱᒻᒪᕆᐅᓂᖓᓂᑦ ᓇᓗᓇᐃᕐᓯᒪᓗᒍ ᒪᓕᒋᐊᓕᒃ 

ᐊᒻᒪ ᑭᒃᑯᓐᓄᑦ ᓇᔪᖅᑕᐅᒻᒪᖔᖅ.  ᐅᖃᓚᐅᖅᑐᖅ ᐱᔾᔪᑎᖃᓕᕐᓂᖅᐸᑕ ᐱᔾᔪᑎᐅᓗᑎᒃ 

ᐃᓕᓐᓂᐊᖅᑐᓕᕆᔨᒃᑯᑦ ᐊᒻᒪ ᐹᓯᓕᕆᔾᔪᑎᖓᑦ, ᓯᑎᒃᑯᑦ ᐱᓕᕆᒋᐊᓕᒻᒥᓂᒃ ᐱᓕᕆᓯᒪᒐᔭᖅᑐᑦ 

ᓇᓗᓇᐃᕐᓯᒪᓗᑎᒃ ᐱᓕᕆᖃᑎᖃᖅᐸᓐᓂᖏᓐᓂᑦ ᑕᐃᒃᑯᓂᖓ ᐊᒻᒪ ᒪᓕᒐᖏᓐᓂᑦ. 

 

ᒥᔅ ᐃᐅᓪᒎᕐᔅᒪ ᐅᖃᓚᐅᖅᑐᖅ ᐊᑲᐅᖏᓕᐅᕈᑎᓂᑦ ᓴᖅᑭᖅᑐᖃᕐᓂᖅᐸᑦ, ᓯᑎᒃᑯᑦ ᖃᐅᔨᒋᐊᓕᕋᔭᕐᒪᑕ 

ᐱᔾᔪᑎᖃᕐᓗᑎᒃ ᒪᓕᒋᐊᓕᓐᓂᑦ ᑕᐃᒃᑯᐊ ᐱᓪᓗᒋᑦ, ᐊᒻᒪ ᐱᑐᐃᓐᓇᐅᖏᔾᔪᑎᓂᑦ ᐅᕝᕙᓘᓐᓃᑦ 

ᖃᓄᐃᓕᑦᓯᔾᔪᑎᑦᓴᓂᑦᓂ ᐋᖅᑮᒋᐊᖃᕋᔭᕐᒪᑕ ᐱᐊᓕᐅᕐᕕᓐᓄᑦ ᓂᐅᐳᕉᒃᑯᓐᓄᑦ ᒪᓕᒋᐊᓖᑦ 

ᒪᓕᑦᑕᐅᔪᓐᓃᓂᖅᐸᑕ. 

 

ᒪᐃᔭ ᕆᐊᑦᕘᕐᓐ ᑭᖑᓪᓕᖅᐹᒥ ᐊᐱᕆᓚᐅᖅᑐᖅ ᐊᐱᖅᑯᑎᖃᖅᑐᖃᕐᒪᖔᖅ ᑭᒃᑯᑐᐃᓐᓇᕐᓂᒃ.  

ᖃᓄᐃᓕᔪᖃᖕᖏᒻᒪᑦ, ᒪᐃᔭ ᕆᐊᑦᕘᕐᓐ ᓇᓗᓇᐃᕐᓯᓕᓚᐅᖅᑐᖅ ᑭᒃᑯᑐᐃᓐᓇᐃᑦ ᐃᓱᒪᒋᔭᖏᓐᓂᑦ 

ᑐᓴᕋᓱᓐᓂᐅᔪᖅ ᒪᑐᓂᖓᓂᑦ 6:12-ᑎᓪᓗᒍ ᐅᓐᓄᒃᑯᑦ. 

 

 

 

                   

     ᒫᑕᓕᓐ ᕆᐊᑦᕘᕐᓐ 

     ᒪᐃᔭ 

 

 

 

        

 ᐊᐃᒥ ᐃᐅᓪᒎᕐᔅᒪ 

 ᑎᒥᐅᔪᒥ ᐊᐅᓚᑦᓯᔨᒻᒪᕆᐅᑲᐃᓐᓇᖅᑐᖅ 

 

ᓈᒻᒪᒋᔭᐅᓗᑎᒃ ᑲᔪᓯᑎᑕᐅᔪᑦ ᓯᑎᒃᑯᑦ ᑲᑎᒪᔨᖏᓐᓄᑦ ᐅᓪᓗᒥ 12 ᑕᖅᑭᒥ ᒫᕐᓯ, 2019. 


